ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՇՐՋԱԿԱ ՄԻՋԱՎԱՅՐԻ ԱՂՏՈՏՎԱԾՈՒԹՅԱՆ ԲԱՐՁՐ ՄԱԿԱՐԴԱԿ ՈՒՆԵՑՈՂ (ՄԱՍՆԱՎՈՐԱՊԵՍ ՀԱՆՔԱՎԱՅՐԵՐԻՆ ՀԱՐՈՂ) ՏԱՐԱԾՔՆԵՐՈՒՄ ՄՇՏԱԴԻՏԱՐԿՄԱՆ ԿԱՐԳԸ ՀԱՍՏԱՏԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ
Ընթացիկ իրավիճակը և իրավական ակտի ընդունման անհրաժեշտությունը: ՀՀ կառավարության  2014 թվականի  փետրվարի 27-ի թիվ 303-Ն որոշմամբ հաստատվել է «Մարդու իրավունքների պաշտպանության ազգային ռազմավարությունից բխող  միջոցառումների  ծրագիրը»: Նշված միջոցառումների ծրագրի  99-րդ կետով հանձնարարվել է մշակել ՀՀ կառավարության որոշման նախագիծ` շրջակա միջավայրի աղտոտվածության բարձր մակարդակ ունեցող (մասնավորապես, հանքա​վայրերին հարող) տարածքներում մշտա​դի​տարկ​ման համար արդյունավետ գործող մեխանիզմների ապահովման կարգը հաստատելու վերաբերյալ, որի մշակման համար պատասխանատուներ են հանդիսանում ՀՀ առողջապահության նախարարությունը և ՀՀ բնապահպանական նախարարությունը: 
Նախագծի ընդունումը նպատակաուղղված է Հայաստանի Հան​​րապետության շրջակա միջավայրի աղտոտվածության բարձր մակարդակ ունեցող (մասնավորապես, հանքա​վայրերին հարող) տարածքներում մշտա​դի​տարկ​ման համար արդյունավետ գործող մեխանիզմների` մշտա​դի​տարկ​ման արդյունավետ կազմակերպման և իրականացման, դրա մասին տեղեկատվության ստացման և փոխանակման միջոցով: 
Ընթացիկ իրավիճակը և խնդիրները: Շրջակա միջավայրի գործոնների մշտադիտարկումը հան​դի​սանում է ինչպես բնության պահպանության, այնպես էլ հանրապետության բնակչության առողջությանը ուղղված կարևորագույն գործընթաց: Հայաստանում ոչ վարակիչ հիվանդությունների առաջացմանը զգալիորեն նպաստում է շրջակա միջավայրի աղտոտումը քիմիական նյութերով, ծանր մետաղներով: Դրանց աղտոտման հիմնական աղբյուրներն են լեռնարդյունահանման, մետալուրգիական արդյունաբերության, ցեմենտի և քիմիական նյութերի արտադրության, էներգետիկ արդյունաբերության ձեռնարկությունները, ժամկետանց թունաքիմիկատների գերեզմանոցները, կենցաղային աղբավայրերը, քաղաքային բնակավայրերում` նաև ավտոփոխադրամիջոցների արտանետումները: Հանրապետության հանքարդյունաբերության գործունեության հետ կապված բնակավայրերի հողի, բաց ջրամբարների ջրի  (ծանր մետաղներով (սնդիկ, կապար, կադմիում, արսեն, քրոմ, պղինձ, նիկել, մոլիբդեն, ցինկ) և քիմիական միացություններով (ցիանական, քլորօրգանական միացություններ և այլն) և մթնոլորտային օդի աղտոտման դիտարկումները սահմանափակ քանակությամբ են: Այսպես՝ Սյունիքի մարզում չկան մթնոլորտային օդի աղտոտման մշտադիտարկման ստացիոնար կայաններ, ինչպես նաև մթնոլորտային օդի ազդեցության գնահատման տեսանկյունից խիստ կարևոր է կախված մասնիկների մշտադիտարկումը, ինչը Հայաստանում ընդհանրապես բացակայում է: Հողի հետազոտությունները սահմանափակ քանակությամբ են իրականացվում, հողի ֆոնային աղտոտվածության տվյալները բացակայում են: Դեռևս սահմանված չեն հանքա​վայրերին հարող տարածքներում անհրաժեշտ շրջակա միջավայրի աղտոտվածության մշտա​դի​տարկ​մների տեսակները և շրջանակները, մշտա​դի​տարկ​ման արդյունքների մասին տեղեկատվություն տրամադրելու գործընթացը: Ավելին՝ Հայաստանի Հանրապետության կառավարության 2008 թվականի հոկտեմբերի 16-ի N 1186-Ն որոշմամբ նախատեսվում է Հայաստանի Հանրապետության առողջապահության նախարարությանը տեղեկացնել միայն ավտոտրասպորտից մթնոլորտում վնասակար արտանետումների համար անբարենպաստ օդերևութաբանական պայմանների և օզոնային շերտի վիճակով պայմանավորված ուլտրամանուշակագույն ճառագայթման անբարենպաստ, վտանգավոր և արտակարգ մակարդակների կանխատեսման կամ գրանցման մասին: Մթնոլորտի մշտա​դի​տարկ​ման իրականացման կետերը չեն ընտրվում ելնելով բնակչության առողջության վրա բացասական ազդեցության իրավիճակներից և չեն համաձայնեցվում Հայաստանի Հանրապետության առողջապահության նախարարության հետ, ներկայում հանքավայրերին հարող տարածքներում մթնոլորտի մշտա​դի​տարկ​ման ստացիոնար կայաններ չկան: Բաց ջրամբարների ջրի, հողի, շրջակա միջավայրի ճառագայթային մշտադիտարկումների արդյունքները չեն համադրվում բնակչության առողջության հետ, ինչը հնարավորություն կտար առավել արդյունավետ և նպատակաուղղված կազմակերպելու տարբեր տեսակի մշտադիտարկումները:
Տվյալ բնագավառում իրականացվող քաղաքականությունը: Ներկայումս Հայաստանի Հանրապետության բնապահպանության, արտակարգ իրավիճակների, առողջապահության նախարարությունները, Հայաստանի Հանրապետության կառավարությանն առընթեր միջուկային անվտանգության կարգավորման պետական կոմիտեն իրականացնում են  շրջակա միջավայրի տարբեր գործոնների մշտադիտարկումներ: Սակայն բացակայում են համագործակցության մեխանիզմները` մշտա​դի​տարկ​ման իրականացման կետերի և գործոնների ընտրության, մշտադիտարկման արդյունքների մասին պարբերաբար, իսկ անհրաժեշտության դեպքում (եթե առկա է բնակչության առողջության վրա բացասական ազդեցության իրավիճակ) տեղեկատվության փոխանակման նպատակով: 
Կարգավորման նպատակը և բնույթը: Նախագծի կարգա​վորման նպատակն է շրջակա միջավայրի մշտադիտարկումը կազմակերպել նպատակային` աղտոտման բարձր մակարդակ ունեցող (մասնավորապես, հանքա​վայրերին հարող) տարածքներում, ինչը կնպաստի տեղեկատվության փոխանակման միջոցով ժամանակին գնահատել Հանրա​պետությունում բնակչության առողջության վրա շրջակա միջավայրի գործոնների բացասական ազդեցության ռիսկերը, իսկ անհրաժեշտության դեպքում վերանայելու մշտադիտարկման համար ընտրված կետերը և մշտադիտարկումների շրջանակները: 

Նախագծի մշակման գործընթացում ներգրավված ինստիտուտները և անձինք: Նախագծի մշակման գործընթացում ներգրավվել  է ՀՀ բնապահ​պա​նու​թյան նախա​րարու​թյունը:
Ակնկալվող արդյունքը: Նախագծի ընդունմամբ ակնկալվում են հետևյալ   հիմնական արդյունքները՝ անհրաժեշտ նախադրյալներ կստեղծվեն ՀՀ-ում շրջակա միջավայրի աղտոտվածության բացահայտման և բնակչության առողջության վրա ազդեցության ռիսկերի գնահատման համար: 
ՏԵՂԵԿԱՆՔ

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՇՐՋԱԿԱ ՄԻՋԱՎԱՅՐԻ ԱՂՏՈՏՎԱԾՈՒԹՅԱՆ ԲԱՐՁՐ ՄԱԿԱՐԴԱԿ ՈՒՆԵՑՈՂ (ՄԱՍՆԱՎՈՐԱՊԵՍ ՀԱՆՔԱՎԱՅՐԵՐԻՆ ՀԱՐՈՂ) ՏԱՐԱԾՔՆԵՐՈՒՄ ՄՇՏԱԴԻՏԱՐԿՄԱՆ ԿԱՐԳԸ ՀԱՍՏԱՏԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ՊԵՏԱԿԱՆ ԿԱՄ ՏԵՂԱԿԱՆ ԻՆՔՆԱԿԱՌԱՎԱՐՄԱՆ ՄԱՐՄՆԻ ԲՅՈՒՋԵՈՒՄ ԾԱԽՍԵՐԻ ԵՎ ԵԿԱՄՈՒՏՆԵՐԻ ԱՎԵԼԱՑՄԱՆ ԿԱՄ ՆՎԱԶԵՑՄԱՆ ՄԱՍԻՆ
 «Հայաստանի Հանրապետության շրջակա միջավայրի աղտոտվածության բարձր մակարդակ ունեցող (մասնավորապես հանքավայրերին հարող) տարածքներում մշտադիտարկման կարգը հաստատելու մասին» ՀՀ կառավարության որոշման ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացում կամ նվազեցում չի նախատեսվում։

ՏԵՂԵԿԱՆՔ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՇՐՋԱԿԱ ՄԻՋԱՎԱՅՐԻ ԱՂՏՈՏՎԱԾՈՒԹՅԱՆ ԲԱՐՁՐ ՄԱԿԱՐԴԱԿ ՈՒՆԵՑՈՂ (ՄԱՍՆԱՎՈՐԱՊԵՍ ՀԱՆՔԱՎԱՅՐԵՐԻՆ ՀԱՐՈՂ) ՏԱՐԱԾՔՆԵՐՈՒՄ ՄՇՏԱԴԻՏԱՐԿՄԱՆ ԿԱՐԳԸ ՀԱՍՏԱՏԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ
ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ԱՅԼ ՆՈՐՄԱՏԻՎ ԻՐԱՎԱԿԱՆ ԱԿՏԵՐԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ՄԱՍԻՆ

«Հայաստանի Հանրապետության շրջակա միջավայրի աղտոտվածության բարձր մակարդակ ունեցող (մասնավորապես հանքավայրերին հարող) տարածքներում մշտադիտարկման կարգը հաստատելու մասին» ՀՀ կառավարության որոշման նախագծի ընդունման կապակցությամբ այլ նորմատիվ իրավական ակտեր ընդունել անհրաժեշտ չէ։
